სამედიცინო მომსახურების ხარისხი 
ხედვა: 2030 წლისათვის საქართველოს ყველა მოქალაქეს ექნება ხელმისაწვდომობა ჯანმრთელობის დაცვის ხარისხიან მომსახურებაზე.  
მიზანი: საქართველოს მოსახლეობისათვის მაღალი ხარისხის, უსაფრთხო და პერსონალური სამედიცინო მომსახურების მიწოდება, სერვისებზე გეოგრაფიული ხელმისაწვდომობის შენარჩუნების, ასევე, მათი უწყვეტობის უზრუნველყოფის პირობებში. 
სამიზნე მაჩვენებლები:
· 2022 წლის 1 ივნისისათვის ყველა სტაციონარულ სამედიცინო დაწესებულებას (100%) მოპოვებული ექნება ნებართვა განახლებული ინსტრუმენტის შესაბამისად;
· 2024 წლის 1 იანვრისათვის თბილისის, ქუთაისისა და ბათუმის სახელმწიფო ჯანდაცვითი პროგრამის მიმწოდებელ სტაციონარულ დაწესებულებებს (100%) მოპოვებული ექნებათ აკრედიტაცია;
· 2030 წლისათვის ყველა (100%) სამედიცინო სერვისის მიმწოდებელ დაწესებულებაში სამედიცინო მომსახურების ხარისხის შეფასება მოხდება ხარისხის ინდიკატორების მეშვეობით;
· 2025 წლისათვის ყველა დასაქმებულ ექიმს, რომელთა სამუშაო გამოცდილება აღემატება 5 წელს/რომელთა სერტიფიცირებიდან გასულია 5 წელი, გავლილი ექნება რესერტიფიცირება;
· 2024 წლისათვის ყველა დასაქმებულ ექთანს (100 %)გავლილი ექნება რეგისტრაცია;
· 2030 წლისათვის ჯანდაცვის სისტემაში დასაქმებული ექთან-ექიმის თანაფარდობა იქნება 1.5:1 (2:1).
ძირითადი პრინციპები:
· პაციენტცენტრული მომსახურებისა და პაციენტის თავისუფალი არჩევანის უზრუნველყოფა;
· პაციენტის უსაფრთხოება;
· ეფექტური სამედიცინო მომსახურების მიწოდება;
ამოცანა 1: ჯანდაცვის სერვისების მარეგულირებელი გარემოს მოწესრიგება
ღონისძიება 1.1. სალიცენზიო/სანებართვო  პირობების სრულყოფა, ასევე, რეგულირების ეფექტური მექანიზმების შემოღება ჯანდაცვის იმ სერვისების მიმართ, რომელთა რეგულირება არის მინიმალური:
· 2021 წლამდე მოხდება არსებული სალიცენზიო/სანებართვო პირობების ეტაპობრივი გადახედვა/სრულყოფა. განახლებული სანებართვო/სალიცენზიო პირობებით საბაზისო სერვისების (გადაუდებელი მედიცინა, ტრავმის მართვა, ქირურგია, ნევროლოგია, კარდიოლოგია) თითოეული დონისათვის განსაზღვრული იქნება  განსხვავებული პირობები;
· 2021 წლიდან ყველა ამბულატორიული სერვისის მიმწოდებელი დაექვემდებარება სალიცენზიო/სანებართვო რეჟიმს. ამავდროულად, 2021-2023 წლებში (გარდამავალი ეტაპი) მოხდება აღნიშნული რეგულირების მექანიზმების ეტაპობრივი იმპლემენტაცია;
· 2021-2023 წლებში განისაზღვრება რეგულირების მექანიზმები  ყველა იმ სამედიცინო სერვისის მიმართ (მ.შ. შინმოვლა, ხანგრძლივი მოვლა - სამედიცინო დაწესებულებათა კლასიფიკატორის შესაბამისად), რომელთა მარეგულირებელი მექანიზმები ამ ეტაპზე არ არის დადგენილი; 
ღონისძიება 1.2. სტაციონარული დაწესებულებების რეგიონალიზაცია საბაზისო სერვისების (გადაუდებელი მედიცინა, ტრავმის მართვა, ქირურგია, ნევროლოგია, კარდიოლოგია) მიხედვით და რეგიონალიზაციის პროცესის შემდგომი მდგრადობის უზრუნველყოფა:
· 2019-2022 წლებში განხორციელდება საბაზისო სერვისების მიმწოდებელთა ეტაპობრივი შეფასება/რეგიონალიზაცია, მათთვის შესაბამისი დონის მინიჭების საშუალებით. ამავდროულად, უზრუნველყოფილი იქნება რეგიონალიზაციის პროცესის იმპლემენტაცია სალიცენზიო/სანებართვო პირობებში გათვალისწინების საშუალებით;
·  2022 წლიდან დაწესებულებებს უფლება ექნებათ, მიაწოდონ მხოლოდ დონის შესაბამისი სერვისი.
ღონისძიება 1.3. განახლებული სალიცენზიო/სანებართვო სისტემის იმპლემენტაციის ხელშეწყობა:
· 2019-2021 წლებში განხორციელდება მარეგულირებელი უწყების შესაძლებობების ეტაპობრივი გაძლიერება (მ.შ. ადამიანური რესურსის მოზიდვა/ მომზადება/გადამზადება, ადეკვატური დაფინანსების/დაფინანსების ალტერნატიული გზების მოძიება, ექსპერტების მოზიდვა) სახელმწიფო რეგულირების განახლებული მოდელის დანერგვის უზრუნველყოფისათვის;
· 2022 წლისათვის განხორციელდება რეგულაციების აღსრულების სამართლებრივი გარემოს მოწესრიგება (მ.შ. შევა ცვლილებები კანონმდებლობაში ლიცენზია/ ნებართვის შეჩერება/ჩამორთმევის მიმართულებით).
ღონისძიება 1.4. მტკიცებულებებზე დაფუძნებული კლინიკური პრაქტიკის ხელშეწყობა:
· [bookmark: _GoBack]2020 წელს სშჯსდ სამინისტროში  ჩამოყალიბდება სამსახური/ჯგუფი, რომლის ფუნქციაც იქნება დაავადებების/მდგომარეობების მართვის ეროვნული რეკომენდაციებისა (გაიდლაინებისა) და სახელმწიფო სტანდარტების (პროტოკოლების) ადაპტირება/რეგულარული განახლება, ასევე, აღნიშნული სამსახური/ჯგუფი უზრუნველყოფს დონორთა კოორდინაციას ამ მიმართულებით. გაიდლაინების/პროტოკოლების ადაპტირება/შეფასება განხორციელდება წინასწარ მომზადებული გეგმის თანახმად. 
ღონისძიება 1.5. სამედიცინო აღჭურვილობის სფეროში ბაზარზე ზედამხედველობის ევროპული მოდელის დანერგვა - 2022 წლისათვის სამინისტროში იქნება სპეციალური სამსახური, რომლის მოვალობაა სამედიცინო აღჭურვილობის რეგულირება, ევროკავშირის დირექტივათა მოთხოვნათა მიხედვით. ამ მიზნით:
· 2018-2019 წლებში ჩამოყალიბდება  სამუშაო ჯგუფი,, რომელიც უზრუნველყოფს ევროდირექტივების იმპლემენტაციის მიზნით აქტივობების განხორციელებას. ამ მიმართულებით აქტიურად იქნება გამოყენებული დონორი ორგანიზაციების მხარდაჭერა. 2019-2021 წლებში ეტაპობრივად განხორციელდება პესონალის მოზიდვა/ მომზადება/გადამზადება, შეიქმნება სპეციალური სამსახური (ან ეს ფუნქცია დაევალება კონკრეტულ სტრუქტურას, რომელიც გაძლიერდება), მოხდება კანონმდებლობის შემუშავება;
· 2022 წლიდან საქართველოში ამოქმედდება სამედიცინო აღჭურვილობის სფეროში ბაზარზე ზედამხედველობის საუკეთესო პრაქტიკა, ევროკავშირის მოთხოვნათა შესაბამისად.
ღონისძიება 1.6. ჯანდაცვის ადამიანური რესურსის განვითარების ხელშეწყობა[footnoteRef:1]: [1:  აღნიშნული დეტალურადაა განხილული ადამიანური რესურსის განვითარების ხედვის თაობაზე მომზადებულ დოკუმენტში.] 

· 2019-2023 წლებში მოხდება ექიმთა უწყვეტი პროფესიული განვითარების სავალდებულო სისტემის ეტაპობრივი დანერგვა. ამ მიზნით, პირველ ეტაპზე, 2019 წლიდან სახელმწიფო პროგრამების ფარგლებში, გარკვეულ პრიორიტეტულ მიმართულებებში (პერინატოლოგია, პირველადი ჯანდაცვა) დასაქმებული პირებისათვის გათვალისწინებული იქნება უპგ კრედიტების ყოველწლიურად მზარდი რაოდენობის მოგროვების ვალებულების გაჩენა. ამავდროულად, სშჯსდ სამინისტრო ხელს შეუწყობს უწყვეტი პროფესიული განვითარების აქტივობების ხარისხის ამაღლებას, რაც განხორციელდება აკრედიტაციის მექანიზმის გაუმჯობესების, ელექტრონულ პლატფორმებზე დაფუძნებული უპგ აქტივობებისადმი ხელმისაწვდომობის გაზრდის, ასევე, უცხოეთში მიღებული კრედიტების საქართველოში აღიარების სისტემის დანერგვით. გარკვეულწილად, კონკრეტული მიზნობრივი ჯგუფებისათვის, სამინისტრო, დონორ ორგანიზაციებთან თანამშრომლობით, უზრუნველყოფს უპგ აქტივობებზე ფინანსური ხელმისაწვდომობის გაზრდას;
· 2021 წლიდან საქართველოში დაიწყება ექიმთა რესერტიფიცირების პროცესი, 2023 წლიდან კი რესერტიფიცირება სავალდებულო გახდება ყველა იმ სუბიეტისათვის, რომელთა სერტიფიცირებიდან გასულია 5/7 წელი; 
· გატარდება მთელი რიგი ღონისძიებები საექთნო ადამიანური რესურსის განვითარების მიმართულებით. 2020 წლიდან დაიწყება ექთანთა რეგისტრაციის პროცესი, 2023 წლიდან კი რეგისტრაცია გახდება საექთნო საქმიანობის განხორციელების აუცილებელი პირობა. ამავდროულად, გატარდება ღონისძიებები საექთნო პროფესიული განვითარების ფორმალიზებული სისტემის ამოქმედების, საექთნო უსგ პროგრამების ხარისხის ამაღლების კუთხით;
·  2025-2030 წლებში მოხდება სავალდებულო უპგ კრედიტების სისტემის ეტაპობრივი შემოღება/დანერგვა საექთნო პერსონალისთვის.
ამოცანა 2: სამედიცინო მომსახურების ხარისხის უზრუნველყოფის ინსტრუმენტების განვითარება
ღონისძიება 2.1. სამედიცინო მომსახურების ხარისხის მონიტორინგის მექანიზმების განვითარება:
· 2017-2022 წლებში მოხდება/გაგრძელდება ხარისხის ინდიკატორების შემუშავება გარკვეული პრიორიტეტული სერვისებისათვის (მაგალითად, პერინატალური და ანტენატალური სერვისები, პირველადი ჯანდაცვა, ინტერვენციული ნევროლოგია). ამავდროულად, უზრუნველყოფილი იქნება ხარისხის ინდიკატორების ინტეგრირება ანგარიშგების ფორმებსა და ჯანდაცვის საინფორმაციო სისტემაში. განხორციელდება ინდიკატორების სისტემური მონიტორინგი;
· 2018-2022 წლებში გაგრძელდება სტაციონარულ დაწესებულებებში ინფექციური კონტროლის ღონისძიებების მონიტორინგი/მხარდამჭერი ზედამხედველობა სშჯსდ სამინისტროს მხრიდან.
ღონისძიება 2.2. ელექტრონული ჯანდაცვისა და ჯანდაცვის საინფორმაციო სისტემების განვითარება:
· 2019 წლიდან ამოქმედდება ელექტრონული სამედიცინო დოკუმენტაციის წარმოების პილოტური პროექტი;
· 2020 წლიდან სავალდებულო გახდება ფორმა #3 რეცეპტის ელექტრონული სისტემის საშუალებით წარმოება;
· 2020 წლიდან  ელექტრონული სამედიცინო დოკუმენტაციის წარმოება სავალდებულო გახდება თბილისის, ქუთაისისა და ბათუმის სამედიცინო დაწესებულებებში;
· 2022 წლიდან სამედიცინო დოკუმენტაცია იწარმოება მხოლოდ ელექტრონულად;
· 2020 წლიდან ამოქმედდება კიბოს რეგისტრის ელექტრონული ვერსია;
· 2020 წლისათვის სამინისტროში შეიქმნება სტრუქტურა, რომელიც განახორციელებს ელექტრონული ჯანდაცვის სისტემით მიღებული მონაცემების დამუშავებასა და ანალიზს, რაც გახდება მნიშვნელოვანი საფუძველი მტკიცებულებებზე დამყარებული პოლიტიკის გატარებისათვის;
ღონისძიება 2.3. სამედიცინო მომსახურების აკრედიტაციის მექანიზმის შემოღება/დანერგვა: 
· 2023 წლიდან დაიწყება სტაციონარული დაწესებულებების ნებაყოფლობითი აკრედიტაციის მექანიზმების შემოღება/იმპლემენტაცია. ამ მიზნით: 
· 2020-2022 წლებში მოხდება აკრედიტაციის ეროვნული ორგანოს შექმნა: მომზადდება კანონმდებლობა, განხორციელდება ადამიანური რესურსის მოზიდვა/ გადამზადება, შეიქმნება აკრედიტაციის სტანდარტები;
· 2022-2023 წლებში განხორციელდება აკრედიტაციის სტანდარტების პილოტირება; 
· 2023 წლიდან დაიწყება სტაციონარული სერვისების მიმწოდებელთა ნებაყოფლობითი აკრედიტაცია და ის სავალდებულო გახდება სახელმწიფო პროგრამების ფარგლებში სერვისის მიმწოდებლებისათვის (გეოგრაფიული ხელმისაწვდომობის პრინციპის დაცვით);
· 2025 წლიდან დაიწყება ამბულატორიული სერვისის ნებაყოფლობითი აკრედიტაციის მექანიზმების შემოღება/იმპლემენტაცია. ამ მიზნით: 
· 2023-2024 წლებში შეიქმნება აკრედიტაციის სტანდარტები;
· 2023-2024 წლებში განხორციელდება აკრედიტაციის სტანდარტების პილოტირება;
· 2025 წლიდან დაიწყება ამბულატორიული სერვისების მიმწოდებელთა ნებაყოფლობითი აკრედიტაცია და ის სავალდებულო გახდება სახელმწიფო პროგრამების ფარგლებში სერვისის მიმწოდებლებისათვის (გეოგრაფიული ხელმისაწვდომობის პრინციპის დაცვით).
ღონისძიება 2.4. სამედიცინო მომსახურების ხარისხის უზრუნველყოფის სხვა სქემების განვითარება - 2020-2025 წლებში სახელმწიფოს მხრიდან მოხდება ხარისხის მართვის სხვა მოდელების (ISO, EFQM) განვითარების ხელშეწყობა/წახალისება (მ.შ. გათვალისწინებული იქნება გარკვეული სერვის-მომწოდებლების (მაგალითად, ლაბორატორია) კონტრაქტირების პროცესში).
ამოცანა 3. მმართველობითი ინტერვენციების გატარება სამედიცინო მომსახურების ხარისხის უზრუნველყოფის მიზნით
ღონისძიება 3.1. 2023  წლიდან განხორციელდება „საჭიროების სერტიფიკატის“ ეტაპობრივი შემოღება გარკვეული პრიორიტეტული (მ.შ. მაღალტექნოლოგიური) სერვისებისათვის. ამ მიზნით:
· 2022-2023 წლებში საერთაშორისო მტკიცებულებათა შესაბამისად განხორციელდება ქვეყნისთვის პრიორიტეტულ მიმართულებებში (მაგალითად, კრიტიკული სერვისი, კარდიოქირურგია/ინტერვენციული კარდიოლოგია, ნეიროქირურგია/ნევროლოგია,  სხივური თერაპია) საქართველოს მოსახლეობის საჭიროებების შეფასება (მ.შ. გეოგრაფიული ხელმისაწვდომობის პრინციპის გათვალისწინებით);
· 2023 წლიდან ბაზარზე ახალი მოთამაშეების (მ.შ. სახელმწიფო პროგრამების ფარგლებში) დაშვება/ სახელმწიფოს მიერ დაფინანსებული სქემებში ჩართვა განხორციელდება „საჭიროების სერტიფიკატის“ თანახმად. 
ღონისძიება 3.2. პაციენტთა უფლებების დაცვა:  
· 2019 წლისათვის „მეგობრული“(user-friendly) პაციენტის პორტალის საშუალებით საქართველოს მოქალაქეები შეძლებენ საკუთარი ჯანმრთელობის შესახებ მნიშვნელოვანი ინფორმაციის მიღებას;
· 2010-2025 წლებში პიარ-კამპანიების, მიზნობრივ ჯგუფებთან მუშაობის და სხვ. ინტერვენციების საშუალებით განხორციელდება პაციენტთა მხარდაჭერა საკუთარ ჯანმრთელობაზე უფრო დიდი პასუხისმგებლობის აღების, ჯანმრთელობის შენარჩუნების, სარისკო ქცევების შემცირებისა და ჯანმრთელი ცხოვრების წესის დამკვიდრებისათვის;
· 2022 წლისათვის დაიხვეწება კანონმდებლობა და გამკაცრდება ადმინისტრირების პროცედურები გადაწყვეტილებების მიღების პროცესში პაციენტის ჩართვის უზრუნველყოფისათვის;
· ეტაპობრივად ამოქმედდება სამედიცინო შეცდომების სისტემური მართვისა და დავის განხილვის ალტერნატიული მექანიზმები, რაც უზრუნველყოფს პაციენტთა უსაფრთხოებისა და უფლებების დაცვის გაძლიერებას;
· 2021 წლიდან სამინისტრო უზრუნველყოფს სამედიცინო დაწესებულებებში სამედიცინო მომსახურების ხარისხის შესახებ პაციენტებისათვის ინფორმაციის მიწოდებას (მაგალითად, ვებ-გვერდზე დაწესებულებათა რეიტინგის განთავსება გარკვეული ინდიკატორების შესაბამისად), რაც პაციენტს საშუალებას მისცემს შედარებითი ინფორმაციის საფუძველზე გააკეთოს ობიექტური არჩევანი.

